
Joxe Azurmendi(*) 

Egunkari bat euskaldunok euskaraz bizitzeko 
Euskarazko egunkariaren beharra, euskal-

dunok daukagu. Eta euskaldunak bezala dau-
kagu. Ez daukate Alderdiek. Edo enpresariek, 
Euskaltzaindiak, Filologiako Fakultateak, ez 
dakit zeinek. Euskaraz bizi nahi genukeen 
euskaldunok bakarrik daukagu. 

Egia da, badauzkagula geure ideia linguisti-
koak eta politikoak. Baina egunkaria nahi ba-
dugu, euskaldun soil bezala da, ez politiko be-
zala. Horregatixe ere, egunkaria nahi dugun 
denok, nahi dugu egunkari zabala, irekia ez 
Alderdiren bati eta ez Jaurlaritzari atxekia. 

Eta posible ere, horregatixe dela, uste 
dugu, egunkari ireki bat. Euskaldun bezala bi-
zitzeko, nahi dugulako, eta ez beste asmoren 
batzuetarako. Eta guk bezala, euskaraz bizi 
nahi duten beste guztientzat, nahi dugulako. 
Ez dugu nahi euskarazko egunkaria ideolo-
giaren baten edo joeraren baten Prawda gisa. 
Nahita ere seguruenik ez luke balioko horreta-
rako (bestela aspaldi zegokeen sortuta). Eta, 
gainera, funtzio horietarako, badauzkagu 
denok beste kanal batzuk, bakoitzak bereak, 
eta ez ditugu baztertuko Egunkariagatik. 

Izan ere, euskarazko egunkariari, zeinek 
eutsiko dio? Ez, erdarazkoak ere irakurtzen 
omen dituzten euskaldunek. Apenas, erda-
razkoa besterik irakurtzen ez duten euskal-
dunek. Hein bateko euskaltzaleak eutsiko dio. 
Erdarazko periodikoak ere arrunt irakurtzen 
dituen irakurzale euskaldunak, eskolatu sama-
rrak, sozial eta politikoki nolabait interesa-
tuak. Ondorioz, irekitasunak ez du esan na-
hiko, apolitikoa izan beharko duenik euska-
razko egunkariak. Izan beharko ez duena, 
dogmatiko eta alderdikoia da. Euskaltzalea eta 
kontzientziatua, bai. Kritikoa. Eta guzi horrek 
ez dirudi hain zaila. Eskrupulosoak badakigu, 
sekula ezin izango dela guziz kontentatu. 
Baina oso erraz egin ahal izango da, euskal-

tzalego gehienaren gustoko samarra, egunkari 
bat. 

Are, halakoxea egin beharko da nahitaez, 
bizi ahal izateko ere, onarpen zabal-zabala 
behar izango bait du euskal irakurzaleen ar-
tean. Irekitasuna, printzipio moralen bat edo 
baino gehiago, errealismo kontua da, hone-
lako enpresa batetan. 

Ikastolen antzeko arazoa da nolabait. 
«Ahalik eta gehien-gehienena» izan beharra, 
bere funtzioa bete ahal izateko baldintza bi-
hurtzen da. Izan ere, euskal irakurzaleak 
zenbat garen, eta gutxi-gorabehera nolako 
jendea garen, inork baino hobeto geuk da-
kigu. Lan horietan ibili ohi garenok, edozein 
Alderditan edo Alderdi ingurutan. Beti gu-
txiengotxoa izaten gara guzti horietan euskal-
tzaleak. Marginalak. 

Problema, horregatik, oraingoz behintzat, 
inon egotekotan, egunkariaren irekitasunean 
baino gehiago, oraingoxe irekitasun faltan 
ikusiko nuke nik, jendearen batzuen aldetik. 
Suspikazietan. Susmoetan. Boikotetan, des-
kuidatzen bazara. Baratzezainaren zakurra-
rena egiten bait dugu askotan: geuk ez jan, 
baina ez inori jaten utzi ere, sagarrak. 

Nik JAKIN-en esperientzia ezagutzen dut 
ongienik eta horretan badaukat konfidantza. 
Irekitasuna, diferente pentsatzen duen jen-
dearen lankidetza, irekitasunezko produktu 
bat ateratzea, ez da batere problemarik, eus-
karari zinegindako euskaltzale artean. Are, 
iraun nahi bada, ez dago besterik. Ez dago 
kapilatxoan entzerratzerik. (Kapilak erdaraz 
bakarrik egin litezke: euskaraz gehienik ere 
ermitaino izatetik ezin pasa, ala zabal jokatu 
behar). Honelako lanetan sartu orduko ikasten 
du euskaltzaleak, herri txikitxoa garela eta 
euskarari buruz ez dagoela planteamendu es-

tuekin ibiltzerik. Euskaltzalea ere, genero be-
rezi bateko animalia dela. Euskararen plantea-
menduek beren autonomia osoa behar dute. 
JAKIN bezalako aldizkari batean baino ere 
gehiago, ordea, egunkarian izango litzateke 
absurdua, suizida, planteamendu ireki bat ez 
egitea. Ez zabal jokatzea. Hori euskaltzale 
guztiok dakigu, halaxe dela. Posibilitate ba-
karra horixe delako. (Azkeneko xentimoraino 
Jaurlaritzak subentzionatua nahi ez badugu 
behintzat). Ez dago, beste posibilitateren 
baten zer beldur izan. Ala irekia izango da, 
ala bulegoak beharko ditu laster itxi. 

Dena dela, egunkariaren irekitasuna, defi-
nitu baino gehiago, egin egin beharko da 
praxian. Eginez ikasiko da nola egin. Eta 
denok ikasi beharko dugu, kazetariek bezala 
kazeta irakurleok, ze, orain arte ez da egon, 
behar dugun eta nahi dugun egunkari hori. 
Beraz, ezta irekitasun modu hori ere. Eta as-
matu egin beharko bait da, nolakoa egin, 
orain. 

Nik espero dut, egunkaria ez dutela e r r e -
dakzioko kazetariek bakarrik egin behar 
izango. Euskaltzale guztiek, Alderdi guzietan, 
euskaltegi, eskola, toki guzietan, aktiboki ko-
laboratuko dutela, espero dut, kritikaz eta bul-
tzadaz, egunkaria zinez denona izan dadin. 
Hots, irekia izan dadin, eta irekitasuna ez 
dadin izan halere asepsia. 

Egunkaria denona izateko, denon artean 
egina izatea, izango da hoberena. Denon ar-
tean: ez orain daukanari proiektua eskuetatik 
kendu eta denon artean partituz, baizik eta 
proiektua daramanari behar duen laguntza 
emanez. Irekitasunaren lehen proba hortixe 
hasiko da. 

(*) "Egunkaria Sortzen" talde eragileko kidea 


